
Sitâyiş[1]


'Iydın ola mes'ûd ayâ âsaf-ı ekrem

Hak misl-i kesîriyle ede zâtını hurrem



Ol mesned-i ikbâl ü sa'âdette mekîn tâ

Yüzler süre hâk-i kadem-i lütfuna âlem



Sensin o kerem-perver-i efham ki sezâdır

Rû-mâl olarak pâyına fahr eylese âdem



Çün eyledim evsâfına bu vechile cür'et

İhlâsımı te'mîn edeyim cümleden akdem



Muhtâc ede Mevlâ beni nâ-merde sözümde

Ger şâ'ibe-i süm'adan âzâde degilsem



Ey server-i âlem sen o memdûh-ı cihânsın

Yoktur sana mânend şu asır içre Hak a'lem



Esnâf-ı kemâlât ü hüner sana musahhar

Eltâf ü inâyât ü kerem saña müsellem



Feyz-i nazar-ı âtıfetin fark-ı enâma

Zerrâta ziyâ-güsteri-i neyyir-i a'zam



Mişvâr-ı güzîniñle edeb meclisi ma'mûr

Etvâr-ı metîninle riyâset yeri muhkem



----

[1]tanzim takdimi 1287

